
PLAN RADA 

UDRUŽENJA/UDRUGE PSIHIJATARA U BOSNI I HERCEGOVINI 

za period 01.01.2015. – 31.12.2016. godine 

 

1.  Promoviranje i članstvo u UPuBiH 

UPuBiH se temelji na principima objedinjavanja većine doktora medicine u zemlji koji se bave 
psihijatrijom i mentalnim zdravljem. Iz toga razloga, promoviranje Udruženja u zemlji jedan je 
od važnih ciljeva UPuBiH, koje već ima prepoznati kontinuitet i kvalitet. 

a. Nastavak dalje kontinuirane promocije UPuBiH tokom stručnih događaja u zemlji i okruženju, 
podsticanje na održavanje kontinuiteta članstva članova UPuBiH iz prethodnih godina, sa 
tendencom uvećavanja broja članova i posebnim osvrtom na učlanjenje kolega psihijatara, 
neuropsihijatara i doktora medicine na specijalizaciji iz psihijatrije iz regija u kojima je 
dosadašnji odaziv bio slabiji ili ga nije bilo. Tu je potreban i lični angažman svakoga od članova 
UPuBiH kroz promoviranje nacionalnog stručnog Udruženja. 

b. Svakom novom članu biće dostavljeni bazični dokumenti Udruženja (Statut i Dopune i 
izmjene Statuta, Poslovnik o radu Skupštine i Pravilnik o radu Suda časti). 

c. Tokom narednog perioda visina članarine za UPuBiH neće se mijenjati. 

d. Održavaće se redovne sjednice Generalne skupštine UPuBiH (2015. i 2016.). 

2. Stručni skupovi u Bosni i Hercegovini 

Od posebne važnosti za sve članove UPuBiH, ali i stručnu psihijatrijsku zajednicu u Bosni i 
Hercegovini ima kontinuirana medicinska edukacija. Njome se uz sticanje novih znanja teži i 
uvođenju principa univerzalnih pristupa u radu i kreiranju smjernica za rad svih profesionalaca 
u oblasti mentalnog zdravlja. 

a. Održavanje kontinuiteta i tradicije Psihijatrijskih dana, kao godišnjeg Simpozija UPuBiH 
(Četrnaesti u 2015. i Petnaesti u 2016. ), psihijatrijskog događaja prvog reda u zemlji, a koji bi se 
održavali u zadnjem kvartalu svake godine, s određenim tematskim cjelinama i uključivanjem 
predavača iz BiH, članova UPuBiH, kao i pozvanih predavača izvan BiH.  

b. I nadalje aktivno uzimanje kontinuiranog učešća u koorganiziranju tradicionalnih godišnjih 
stručnih psihijatrijskih skupova u BiH (Mostarske psihijatrijske subote - Dvanaeste 2015. i 
Trinaeste 2016., te Simpozija biološke psihijatrije/psihofarmakologije - Devetog 2015. i Desetog 
2016.), kao i svih ostalih sličnih skupova u BiH, sa reduciranim iznosom kotizacije za članove 
UPuBiH na skupovima za koje je ona predviđena (do 50%). 

 

3. UPuBiH na internacionalnom planu 

Od početka svog rada, UPuBiH je aktivno započelo i promociju svojih članova i aktivnosti na 
međunarodnom planu, intenzivnijim uključivanjem u aktivnosti međunarodnih asocijacija čiji je 
član (poput Svjetske i Evropske psihijatrijske asocijacije) ili uspostavljanjem suradnje sa drugim 
asocijacijama iz regije i šire. Ovaj trend je prepoznat u međunarodnim okvirima, te uvijek treba 
biti dijelom aktivnosti kojima UPuBiH posvećuje izuzetnu pažnju i koje neprekidno unapređuje. 

a. Svjetska psihijatrijska asocijacija – WPA (World Psychiatric Association) 

- Kontinuitet članstva UPuBiH redovnim plaćanjem godišnje članarine WPA, čime je i svaki 
član UPuBiH automatski i individualni član WPA, a UPuBiH nastavlja uzimati učešća na 
Generalnoj skupštini WPA sa punim pravom na glasanje (Voting Delegate) 

- Davanje mišljenja UPuBiH o aplikacijama drugih asocijacija, udruženja i sl. za članstvo u 
WPA, sa statusom punopravnih ili pridruženih članova te najveće svjetske psihijatrijske 
organizacije. 

- Redovitost obavještavanja Zonalnog Predstavnika WPA za Zonu 9 (kojoj naše Udruženje 
pripada), dr Stojana Bajraktarova (Makedonija) o aktivnostima UPuBiH. 

- Dalji kontinuirani doprinosi WPA Media Channels.  

- Podsticanje članova UPuBiH za uključivanjem u Sekcije WPA i prevođenje preporuka i drugih 
dokumenata WPA, kao i eventualna inicijativa za prevođenje časopisa WPA „World Psychiatry“ 
na jezike naroda BiH i postavljanje prijevoda na website WPA i UPuBiH. 

b. Evropska psihijatrijska asocijacija – EPA (European Psychiatric Association) 

- Punopravno članstvo u EPA Savjetu nacionalnih psihijatrijskih asocijacija (Council of the EPA 
NPAs). 

- Redovito uplaćivanje godišnje članarine za EPA, čime se nastavlja kontinuitet članstva u EPA 
NPAs Savjetu.  

- Aktivno učešće predstavnika UPuBiH na sjednicama vanredne i redovne Generalne skupštine 
EPA i na sjednicama Savjeta nacionalnih psihijatrijskih asocijacja u EPA tokom Evropskih 
psihijatrijskih kongresa (23ći u Beču. 2015 i 24ti u Madridu, 2016). 

- Učešće predstavnika UPuBiH na sastancima Savjeta van EPA kongresa kada je god to moguće 
(telekonferencije, sastanci na internacionalnim skupovima). 

- Podrška proširenju EPA Savjeta nacionalnih psihijatrijskih asocijacija promoviranjem EPA 
članstva među drugim regionalnim nacionalnim udrugama (Crna Gora, Makedonija). 

- Uloga aktivnih učesnika u svim inicijativama EPA u pravcima harmoniziranja evropskih 
psihijatrijskih praksi. 

- Posticaj članovima UPuBiH za prevođenje EPA vodiča na jezike naroda u BiH i objavu na 
EPA i UPuBiH web stranicama. 

- Organiziranje EPA kurseva kontinuirane medicinske edukacije na Psihijatrijskim danima.  

- Nastavak obezbjeđivanja EPA patronata za održavanje Psihijatrijskih dana. 

c. Tursko društvo za psihofarmakologiju (Turkish Association for Psychopharmacology - TAP) 

- Nastavak uspostavljane saradnje od 2013. godine. 

- Organiziranje zajedničkih simpozija u BiH i Turskoj, uz inicijative zajedničkih istupanja na 
stručnim skupovima van BiH i Turske, kao i regionalna saradnja asocijacija. 

- Razmjena predavača i podsticanje članova oba udruženja za aktivno učešće na skupovima koje 
organiziraju UPuBiH, odnosno TAP. 

- Organiziranje TAP kurseva u BiH i publiciranje znanstvenih radova naših članova u 
indeksiranim časopisima TAP. 

Naposlijetku, od posebne su važnosti nastavak intenzivne saradnje sa asocijacijama iz regije 
(Hrvatska i Srbija), ali i proširenje tih saradnji na druge regionalne  i internacionalne asocijacije. 

 

4. Informisanje članstva i javnosti 

a. Redovno popunjavanje aktuelnim stručnim sadržajima za website UPuBiH, s mogućnostima 
kreiranja ekskluzivnosti za članove UPuBiH (Membership Area) i informiranje šire stručne 
javnosti o UPuBiH i njegovim aktivnostima. 

b. Neprekidni nastavak daljeg informiranja svih članova UPuBiH o aktualnostima iz različitih 
područja psihijatrije putem redovnih elektronskih obavijesti, kao i u dosadašnjem periodu. 

c. Dostavljanje Liste internacionalnih psihijatrijskih zbivanja sa podacima o istima za 2015. i 
2016. godinu, krajem tekuće godine, elektronskim putem svim članovima i postavljanjem te 
Liste na website Udruženja. 

d. Udruženje će i dalje kontinuirano pratiti sva zbivanja u BiH vezana za psihijatrijsku profesiju i 
adekvatno reagirati u svim slučajevima gdje procijenimo da treba spriječiti kršenja ljudskih prava 
korisnika psihijatrijskih usluga i profesionalaca u mentalnom zdravlju, različite vrsta ataka i 
pritisaka na psihijatrijsku struku, zloupotrebu psihijatrije od strane pojedinaca, institucija i  
medija itd. u cilju očuvanja digniteta psihijatrije kao struke i psihijatara kao stručnjaka za tu 
oblast. 

5. Ostale aktivnosti 

a. Formirati sekcije Udruženja za uže specijalizirane oblasti, koje bi bile partnerima domaćih i 
internacionalnih organizacija koje se bave tim specijaliziranim oblastima (dječja i adoloscentna 
psihijatrija, forenzička psihijatrija, psihoterapija, psihofarmakologija, sekcija specijalizanata i 
mladih psihijatara, i druge). 

b. Iznaći načine za započinjanje stručnih izdavačkih djelatnosti pod pokroviteljsvom UPuBiH, uz 
omogućenje dostupnosti svim članovima bez nadoknade ili pod najnižim cijenama (značajan 
postotak popusta- 50-75%). 

c. Uključiti se u izrade Vodiča kliničke prakse za pojedine psihičke poremećaje po unaprijed 
određenom redoslijedu, usklađene prema važećim internacionalnim vodičima, uz dovoljnu 
modifikaciju prema uvjetima rada i mogućnostima u BiH, sa težnjom stvaranja jedinstvenih 
pristupa rješavanju najčešćih psihijatrijskih poremećaja i oboljenja i primjenjivosti u 
svakodnevnoj kliničkoj praksi. 

d. Uspostaviti i bližu suradnju sa nadležnim ministarstvima, te Projektom mentalnog zdravlja u 
BiH, radi stručnog i kompetentnog sudjelovanja u kreiranju budućih politika mentalnog zdravlja 
u BiH, na univerzalnim principima. 

 

Sarajevo, 04.01.2015. 

                                                                             

Prof. dr. sc. Abdulah Kučukalić,  

                                                                           Predsjednik UPuBiH 

 

 

 


